Na osnovu čl. 37. i  47. u vezi sa čl. 23., 31., 32. i 39. Zakona o plaćama i naknadama u organima vlasti Kantona Sarajevo (“Službene novine Kantona Sarajevo”, broj 33/11) i čl. 22. i 24. stav (1) Zakona o Vladi Kantona Sarajevo (“Službene novine Kantona Sarajevo” broj 24/03 – Prečišćen tekst), na prijedlog kantonalnog ministra pravde, uz pribavljeno mišljenje Ministarstva finansija Kantona Sarajevo i sindikata, Vlada Kantona Sarajevo, na ____ sjednici održanoj _______ 2012. godine, donosi

  




U R E D B U 

O NAKNADAMA KOJE NEMAJU KARAKTER PLAĆE 

 

 DIO I.  OPĆE ODREDBE 

 Član 1. 

(Predmet regulisanja)

Ovom uredbom uređuju se uvjeti, kriteriji i način ostvarivanja naknada i drugih materijalnih prava koja pripadaju rukovodećim i ostalim državnim službenicima i namještenicima u kantonalnim organima uprave i kantonalnim upravnim organizacijama i drugim organima kantonalne uprave (u daljnjem tekstu: kantonalni organ uprave), koja nemaju karakter plaće, a čija visina i način ostvarivanja nisu u potpunosti regulisani Zakonom o  plaćama i naknadama u organima vlasti Kantona Sarajevo (u daljem tekstu: Zakon).

 

DIO  II. NAKNADE KOJE PRIPADAJU DRŽAVNIM SLUŽBENICIMA I NAMJEŠTENICIMA 

Odjeljak A. Vrste naknada

 Član 2.

(Naknada za prekovremeni rad, rad u neradne dane, noćni rad i rad u dane državnih praznika

(1)  Državnom službeniku i namješteniku osnovna plaća uvećat će se: 
      a)    za prekovremeni rad  50%, 
      b)    za rad u neradne dane  30%, 
      c)    za rad noću  35%, 
      d)    za rad u dane državnih praznika 50%. 
(2) Naknade odnosno uvećanja plaće iz stava (1) ovog. člana ostvaruju se donošenjem rješenja u kome će biti precizno naznačeni vrsta poslova, period obavljanja poslova i broj izvršioca poslova.

Član 3.

(Mjesečna karta  za prijevoz na posao i sa  posla)

(1)  Državnom službeniku i namješteniku kome nije organiziran prijevoz na posao i sa posla, a čije je mjesto stanovanja udaljeno od mjesta rada najmanje dva kilometra, pripada mjesečna karta za  prijevoz.

(2) Pravo na mjeseču kartu za prijevoz u međugradskom saobraćaju imaju oni državni službenici i namještenici koji dolaze na posao iz mjesta prebivališta koje se nalazi van područja u kome je mjesto sjedišta kantonalnih organa uprave.


(3) Pravo u slučaju iz stava (2) ovog člana, ostvaruje se na osnovu pismenog zahtjeva državnog službenika, odnosno namještenika u kojem se navodi adresa stvarnog stanovanja, dokaz o prebivalištu (prijavnica CIPS-a).  

(4) Uz zahtjev se prilaže pismeni dokaz firme čiji se prijevoz koristi za dolazak na posao i povratak sa posla (dnevna ili mjesečna karta).

(5) Ukoliko zaposlenik koristi više prijevoznih sredstava od mjesta stanovanja do mjesta rada, organ u kojem je zaposlen dužan je da mu obezbijedi mjesečnu kartu odgovarajućeg prijevoznika, koja je najpovoljnija za zaposlenika. 


Član 4. 

(Naknada za slučaj povrede na radu, teške invalidnost i teške bolesti)

(1)  U slučaju nastanka povrede na radu, teške invalidnosti ili teške bolesti državnog službenika i namještenika, ili člana njegove uže porodice, jednom godišnje isplaćuje mu se jednokratna novčana pomoć u skladu sa članom 32.  Zakona.

(2) Državnom službeniku, odnosno namješteniku može se, u skladu sa raspoloživim sredstvima i na osnovu saglasnosti rukovodioca organa uprave, isplatiti dio ili ukupni troškovi liječenja teške invalidnosti ili teške bolesti u zdravstvenoj ustanovi u kojoj je on platio troškove toga liječenja. Troškovi liječenja isplaćuju se na osnovu fakture ili računa zdravstvenih ustanova u kojima je liječenje obavljeno. 

(3) Pod teškom bolešću iz st. (l) i (2) ovog člana, podrazumijevaju se slijedeće bolesti: akutna tuberkuloza, maligna oboljenja, endemska nefropatija, hirurška intervencija na srcu i mozgu, sve vrste degenerativnih oboljenja centralnog nervnog sustava, infarkt (srčani i moždani), oboljenje mišićnog sustava, paraliza i druge teške bolesti određene općim aktom federalnog ministarstva zdravstva, kao i teške tjelesne povrede. Bolest, odnosno tjelesna povreda se dokazuje na osnovu dijagnoze zdravstvene ustanove. 

(4) Pravo na jednokratnu novčanu pomoć iz stava (1) ovog člana, na osnovu teške invalidnosti ostvaruje se za utvrđeni stepen invalidnosti od najmanje 60%. 

(5) Jednokratna novčana pomoć iz stava (1) ovog člana može se dodijeliti i državnom službeniku, odnosno namješteniku koji je operiran od bolesti koje nisu obuhvaćene odredbom stava (3) ovog člana, ukoliko je takva operacija izvršena iz zdravstvenih razloga i po preporuci liječnika.

Član 5.

(Naknada za odvojeni život od porodice i smještaj u mjestu rada)

(1) Rukovodeći državni službenik čije je mjesto prebivališta udaljeno više od 70 kilometara od mjesta organa državne službe u kojem vrši službenu dužnost, ima pravo na naknadu za odvojeni život od porodice i naknadu troškova smještaja u mjestu rada u visini od 300 KM mjesečno.

(2) Državni službenik i namještenik čije je mjesto prebivališta udaljeno više od 70 kilometara od mjesta organa državne službe u kojem vrši službenu dužnost ima pravo na naknadu troškova smještaja u mjestu rada u visini od 200 KM mjesečno.

(3) Rukovodećem državnom službeniku iz stava (1) ovog člana i državnom službeniku i namješteniku iz stava (2) ovog člana pripada i pravo na troškove prijevoza za dane sedmičnog odmora (vikend karta), državnih blagdana i neradnih dana u kojima se po zakonu ne radi do visine cijene koštanja karte prijevoza u cestovnom ili željezničkom prometu na relaciji koju koristi.

Odjeljak B. Rješavanje o naknadama i drugim materijalnim pravima 

 Član 6.

(Rješenje)

 
(1) Naknade i druga materijalna prava predviđena u odredbama čl. 2.,  4. i 5. 
     ove uredbe, ostvaruju se donošenjem rješenja. 

(2) Rješenje iz stava (1) ovog člana, donosi rukovodilac kantonalnog organa 
     uprave u kojem se državni službenik, odnosno namještenik nalazi u službi. 

 

 DIO III. PRIJELAZNE I ZAVRŠNE ODREDBE 

 




      Član 7.

(Primjena Uredbe)


(1) Naknade i druga materijalna prava utvrđena ovom uredbom, odnose se i na izabrane dužnosnike, nosioce izvršnih funkcija, savjetnike, pravobranioca i zamjenika pravobranioca.


(2) Odredbe člana 3. ove uredbe odnose se na sve budžetske korisnike koji se u potpunosti ili djelimično finansiraju iz budžeta Kantona.

Član  8.

(Prestanak važenja)


Danom stupanja na snagu ove uredbe, prestaje da važi Uredba o posebnom dodatku na plaću (“Službene novine Kantona Sarajevo” broj 25/09 – Prečišćeni tekst i broj 24/10) i Uredba o posebnom dodatku na plaću  (“Službene novine Kantona Sarajevo”, br. 35/07 i  4/08).

Član 9.

(Stupanje na snagu)

 Ova uredba stupa na snagu narednog dana od dana objavljivanja u "Službenim novinama Kantona Sarajevo". 

 Broj: __________




P R E M I J E R

Sarajevo, _______




    Fikret Musić

O B R A Z L O Ž E NJ E

PRAVNI OSNOV

Pravni osnov za donošenje Uredbe o naknadama koje nemaju karakter plaće, sadržan je u odredbama čl. 37. i 47. Zakona o plaćama i naknadama u organima vlasti Kantona Sarajevo, kojim je utvrđeno da visinu i način ostvarivanja prava na naknade i dodatke na plaću utvrđuju se uredbom Vlade Kantona, uz pribavljeno mišljenje Ministarstva finansija Kantona Sarajevo i sinadikata u roku od 60 dana od dana stupanja na snagu navedenog zakona, a u vezi sa čl. 23., 31., 32. i 39. Zakona, koje se odnose na naknade koje nisu u potpunosti regulisane ovim Zakonom, te člana 22. i 24. stav (1) Zakona o Vladi Kantona Sarajevo, kojim je propisano da Vlada Kantona u ostvarivanju svojih nadležnosti utvrđenih ustavom donosi uredbe, kao i da se uredbom uređuju najvažnija pitanja iz nadležnosti Vlade Kantona, bliže uređuju odnosi za provođenje zakona, obrazuju stručne i druge službe Vlade Kantona i utvrđuju načela za unutrašnju organizaciju organa uprave Kantona.

RAZLOZI DONOŠENJA

Razlozi donošenja Uredbe o naknadama koje nemaju karakter plaće sadržani su u članu 47. Zakona o plaćama i naknadama u organima vlasti Kantona Sarajevo, kojim je utvrđena obaveza Vlade Kantona da u roku od 60 dana od dana stupanja na snagu ovog zakona donese podzakonske propise utvrđene ovim zakonom.

PRAVNA RJEŠENJA

DIO I.  OPĆE ODREDBE

Član 1. - Ovom uredbom uređuju se uvjeti, kriteriji i način ostvarivanja naknada i drugih materijhalnih prava koja pripadaju rukovodećim i ostalim državnim službenicima i namještenicima u kantonalnim organima uprave i kantonalnim upravnim organizacijama i drugim organima kantonalne uprave, koja nemaju karakter plaće, a čija visina i način ostvarivanja nisu posebno regulisani Zakonom o plaćama i naknadama u organima vlasti Kantona Sarajevo.

DIO II. NAKNADE KOJE PRIPADAJU DRŽAVNIM SLUŽBENICIMA I NAMJEŠTENICIMA

Odjeljak A. Vrste naknada

Član 2. - Utvrđuju se naknade za prekovremeni rad, rad u neradne dane, noćni rad i rad u dane državnih praznika, visina i način ostvarivanja tih naknada, u dosadašnjem iznosu, odnosno najmanjem iznosu utvrđenom Kolektivnim ugovorom.

Član 3. - Utvrđuje se pravo na mjesečnu kartu za troškove prevoza na posao i sa posla i način njenog ostvarivanja.

Član 4. - Utvrđuje se naknada za slučaj povrede na radu, teške bolesti i invalidnosti, visina i način ostvarivanja tih naknada.

Član 5. - Utvrđuje se naknada za odvojeni život od porodice i smještaj u mjestu rada za rukovodeće državne službenike, državne službenike i namještenike, a prema utvrđenom iznosu u federalnoj uredbi.

Odjeljak B. Rješavanje o naknadama i drugim materijalnim pravima

Član 6. - Naknade i druga materijalna prava predviđena u ovoj uredbi ostvaruju se donošenjem rješenja od strane rukovodilaca kantonalnih organa uprave u kojem se državni službenik, odnosno namještenik nalazi u službi.

III PRIJELAZNE I ZAVRŠNE ODREDBE

Član 7. - Utvrđuje se primjena Uredbe i na izabrane dužnosnike, nosioce izvršnih funkcija, savjetnike, pravobranioca i zamjenike pravobranioca, a odredbe člana 3. Uredbe odnose se na sve budžetske korisnike koji se potpuno ili djelimično finansiraju iz budžeta Kantona Sarajevo.

Član 8. - Utvrđuje se prestanak važenja uredbi o posebnom dodatku na plaću.

Član 9. - Utvrđuje se rok za stupanje na snagu uredbe.

Finansijska sredstva za provođenje Uredbe

Finansijska sredstva za provođenje ove uredbe utvrđena su budžetom, u skladu sa Zakonom o plaćama i naknadama u organima vlasti Kantona Sarajevo i obrazložena prilikom donošenja tog zakona.

P R I L O Z I

Zakon o Vladi Kantona Sarajevo („Službene novine Kantona Sarajevo“, broj 24/03 – Prečišćeni tekst)

Član 22.  

Vlada Kantona u ostvarivanju svojih nadležnosti utvrđenih ustavom donosi uredbe, odluke, rješenja i zaključke.  

Član 24.  stav 1.

Uredbom se uređuju najvažnija pitanja iz nadležnosti Vlade Kantona, bliže uređuju odnosi za provođenje zakona, obrazuju stručne i druge službe Vlade Kantona i utvrđuju načela za unutrašnju organizaciju organa uprave Kantona.  

Zakon o plaćama i naknadama u organima vlasti Kantona Sarajevo (“Službene novine Kantona Sarajevo”, broj  33 /11)

Član 37.
(Propis o visini i načinu  ostvarivanja prava na naknade i dodatke na plaću)

Visina i način ostvarivanja prava na naknade i dodatke na plaću utvrđuju se  uredbom Vlade Kantona, uz pribavljeno mišljenje Ministarstva finansija Kantona i sindikata.

Član 47.
(Rok za donošenje podzakonskih propisa  )

Vlada Kantona dužna je podzakonske propise utvrđene ovim zakonom donijeti u roku od 60 dana od dana stupanja na snagu ovog zakona.  

Član 23.
(Naknada za prekovremeni rad, rad u neradne dane, 
noćni rad i rad u dane državnih praznika)

(1) U slučaju prekovremenog rada, rada u neradne dane, noćnog rada ili rada u dane državnih praznika, državni službenik i namještenik ima pravo na naknadu osnovne plaće, srazmjerno vremenu trajanja tog rada, uvećanom za postotak utvrđen kolektivnim ugovorom.  

(2) Visina naknade i uslovi za ostvarivanje naknade utvrdit će se uredbom Vlade Kantona.  

(3) Obračun naknade iz stava (1) ovog člana vrši se od osnovne plaće bez dijela plaće po osnovu penzijskog staža,a naknada iz ovog člana čini sastavni dio plaće.  

Član 31.
(Naknada za odvojeni život od porodice i smještaj u mjestu rada  )

(1) Rukovodeći državni službenik, čije je mjesto prebivališta udaljeno više od 70 km od mjesta organa državne službe u kojem vrši službenu dužnost, ima pravo na naknadu troškova za odvojeni život od porodice i naknadu troškova smještaja u mjestu rada,  čiju visinu i način ostvarivanja  propisuje uredbom Vlada Kantona.  

(2) Državni službenici i namještenici čije je mjesto prebivališta udaljeno više od 70 km od mjesta organa državne službe u kojem vrše službenu dužnost imaju pravo na naknadu troškova smještaja u mjestu rada, čiju visinu i način ostvarivanja propisuje uredbom Vlada Kantona.  

Član 32
(Naknada za slučaj povrede na radu, teške bolesti i invalidnosti  )

U slučaju povrede na radu, teške bolesti ili invalidnosti državnog službenika ili namještenika ili člana njegove uže porodice isplaćuje se jednokratna novčana pomoć u visini od dvije prosječne neto plaće isplaćene u Federaciji Bosne i Hercegovine prema zadnjem objavljenom statističkom podatku.  

Član 39
(Prava na naknade ostalih kategorija iz ovog  zakona  )

Prava na pojedine naknade utvrđene za državne službenike i namještenike,  koje nisu posebno propisane u Poglavlju II ovog zakona, ostvaruju se na način i pod uslovima kako su propisane za državne službenike i namještenike u kantonalnim organima državne službe.  

Zakon o radno pravnom statusu poslanika u Skupštini Kantona Sarajevo („Službene novine Kantona Sarajevo“, broj 14/09)

Član 26.
          (Donošenje rješenja)  

(1)    O pojedinačnim pravima poslanika i savjetnika, utvrđenih ovim zakonom i drugim aktima, odlučuje rješenjem Komisija.  

(2)    Protiv rješenja iz stava (1) ovog člana, može se uložiti prigovor Komisiji.  

(3)    Rješenje Komisije po prigovoru je konačno.  

Zakon o radno pravnom statusu članova Vlade Kantona Sarajevo (“Službene novine Kantona Sarajevo” broj 30/08 i 14/09)

Član 25. 
(Donošenje rješenja)  

(1)    O pojedinačnim pravima članova Vlade i savjetnika premijera Kantona, utvrđenih ovim zakonom i drugim aktima, odlučuje rješenjem Komisija.  

(2)    Protiv rješenja iz stava (1) ovog člana, može se uložiti prigovor Komisiji.  

(3)    Rješenje Komisije po prigovoru je konačno.  

(4)    O pojedinačnim pravima savjetnika ministra, utvrđenih ovim zakonom i drugim aktima, odlučuje rješenjem ministar.  

(5)    Protiv rješenja iz stava (4) ovog člana, može se uložiti prigovor ministru.  

(6)    Rješenje ministra po prigovoru je konačno.  

Zakon o pravobranilaštvu (“Službene novine Kantona Sarajevo” broj 33/08 – Novi prečišćeni tekst)

Član 42.  

O pojedinačnim pravima pravobranioca iz radnog odnosa, utvrđenim ovim Zakonom i drugim aktima, odlučuje rješenjem Komisija.  

Protiv rješenja iz stava 1. ovog člana, može se uložiti prigovor Komisiji.  

Rješenje Komisije po prigovoru je konačno.  

O pojedinačnim pravima iz radnog odnosa zamjenika pravobranioca, utvrđenim ovim Zakonom i drugim aktima, odlučuje rješenjem pravobranilac.  

Protiv rješenja iz stava 4. ovog člana, može se uložiti prigovor pravobraniocu.  

Rješenje pravobranioca po prigovoru je konačno.  

